
Түркістан облысы,  Түлкібас ауданы 


ГРАФИКАЛЫҚ ДИКТАНТТЫҢ ТИІМДІЛІГІ 

Жаңа бағдарламаға сәйкес қазіргі дидактиканың талабы – сабақты түрлендіріп жүргізу арқылы оқушылардың қызығушылығын арттырып, оларды ойландыру, іздендіру арқылы, өз беттерінше терең де тиянақты білім алуларына жағдай туғызу. 
Дидактиканың бұл талаптарын «Қазақ тілі» пәні сабақтарында жүзеге асады. «Қазақ тіл» пәні бастауыш мектепте гуманитарлық білім берудің бастапқы өзегі болып табылады. Бастауыш мектепте «Қазақ тілі» пәнін оқытудың мақсаты – сөйлеу әрекетінің түрлерін: тыңдалым, айтылым, оқылым, жазылымды дамыту арқылы тіл туралы бастапқы білімді меңгерту және оны тілдік нормаларды сақтай отырып, оқу әрекеті мен күнделікті өмірде қолдану.
Пәнді оқытудың басты ерекшелігінің бірі білім алушылардың сауаттылығын арттыру және тілін дамыту мақсатында жазба жұмыстарын жүргізіп отыру болып табылады. 
Сауатты жазу дағдысын жүйелі түрде дамыту үшін түрлі жазба жұмыстардың маңызы зор. Сол себептен, оқушылардың білім сапасын жақсартуда, ой - өрісін кеңейтуде, алған білімдеріндегі кейбір олқылықтарды жойып, бұрын өткен материалдарды бір жүйеге түсіру үшін диктанттарды пайдалану өте тиімді. 
Диктант қай сыныпта болмасын, неғұрлым жиі алынса, оқушылардың сауаты соғұрлым табысты болмақ.
Мақсаты: оқушылардың дыбыс, буын, сөз, сөйлем туралы ұғымдарын тереңдету; оқушылардың есту, көру, тыңдау, қабылдау дағдыларын дамыту;
морфологиялық, синтаксистік білім дағдыларын практикалық жолмен ауызша түсіндіру, оны орындатып меңгерту.
Күтілетін нәтиже:
· оқушының тілі байлығы дамиды;
· сауаттылығы артады;
· өткен материал бойынша алған білімдерін тапсырмаларды орындау кезінде қолдана алады;
· шығармашылық қабілеттері артады;
· өз бетінше жұмыс істеу дағдылары қалыптасады.
Диктант және оның түрлері
Диктант - латынның «дикто» деген сөзінен шыққан. Яғни «естіртіп айту» деген мағынаны білдіреді. Диктант жаздыру арқылы оқушының білімді қаншалықты меңгергендігі анықталады. Соның нәтижесінде мұғалім оқушылардың біліміндегі олқылықты анықтап, толтыру жолын қарастырады. Дұрыс сауатты жазуға төселдіру үлкен шеберлікті қажет етеді. Диктант түрлері белгілі бір граммматикалық ережеге сай жүргізіледі. Ең алдымен ережені түсіндіріп алып, содан кейін ережеге сай келетін сөйлемдер айтылып, оқушыларға жаздыру керек.  Диктанттар мына түрде болады: әріп, буын, сөз, сөздік, ескерту, шығармашылық, көру, есту, өздік, суретті, терме, графикалық, есту, бақылау диктанттары. Мақсатына қарай оларды өткізудің де тәсілдері түрлі-түрлі.
Әріп диктанты
Әріп диктанты бірінші сыныпта алғашқы әріптерді үйренгеннен кейін жүргізіледі. Ол дыбыс таңбасының баспа түрінен жазба түріне аударып жазуға үйрету, дауысты дауыссыз дыбыстарды ажырата білуге дағдыландыру және көркем жазуын қалыптастыру үшін қолданылады. Мысалы, әріптер салынған қалта ішінен оқушы кез-келген әріпті алады, магнит тақтаға іледі, дауысты, дауыссызын ажыратады. Ол әріпті баспа түрінен жазба түріне айналдырып жазады. Әріп диктантын мына түрде де алуға болады.: мысалы: сырға (5), асқабақ (7), құс (3) және т. б.
Суретті диктант
Суретті диктант (дыбыссыз диктант) – мұғалімі үнсіз пәндік суретті көрсетеді, білім алушылар заттың атауын жазады. Бұл диктантты түрлендіріп өткізуге болады. Мысалы, суреттегі заттың атын ататып, ондағы сөзде неше дыбыс болса, сонша тор көз сыздыру. Немесе суреттегі заттарды атап, дауысты, дауыссыз дыбыстарды көк не қызыл дөңгелекпен белгілеу, суреттегі заттарды буынға бөлгізіп жаздыру.
Сөздік диктанты
Әріп емлесін өту кезінде белгілі бір сөздердің жазылуын есте сақтау үшін пайдаланылады. Сөздік диктанты өтіліп отырған тақырыпқа байланысты жүргізіледі. Бұл диктант түрін күнде сабақ алдында жаздырып алуға болады. Мысалы, қарындаш, жүзім, көгершін, құлын т.б. Сөздік диктантын күрделендіріп алуға да болады. Бірнеше сөздер жаздырып, осы берілген сөздердің жұрнақ, жалғауын сызба арқылы ажыратып шығады. Бұл жерде сөздік диктанты графикалық диктантпен байланысып тұр.
	Жазба жұмыстарының түрлері 
	2-сынып
	3-сынып 
	4-сынып 

	Сөздік диктант 
	5-7 сөз 
	9-12 сөз 
	12-15 сөз 



Буын диктанты
Сауатты жазуға үйрету, қате жазудан сақтандыру, сөзді буындап оқуға оны жаттап алуға көмектесу, сөздерді тасымалдай білуге үйрету сияқты жұмыс түрлерін қамтиды. Ауыл (2), шегіртке (3), құрылысшы (4) Іріктеу диктанты.
Іріктеу диктанты – есту немесе көру диктантының түрі. Бүкіл мәтінді жазу емес, тек қана оқылған ережелер орфограммасы бар сөздерді, сөз тіркестерін, сөйлемдерді жазғызу. Қосымша тапсырма қоса жүруі мүмкін. Мысалы: Күз келді (2). Күн суыта бастады (3).  Жапырақтар сарғайып жерге түсті.
Шығармашылық диктанты
Үйрету диктанттар ішінде мазмұн, құрылым, әдіс-тәсіл жағынан ең күрделісі, оқушылардың ойлау қабілетін, сөздік қорын білім деңгейімен өздігінен жұмыс істеудегі шеберліктерін арттыру көрсеткіші. Бұл диктанттың көп нүктенің орнына тиісті әріптерді қою, сөздерді дұрыс орналастыру арқылы сөйлем құрау, басы жазылған мәтінді аяқтау сияқты басқа диктанттарға ұқсамайтын өзгешеліктер болады. Мысалы:
1. Ауамен, біз, дем, аламыз.
2. Ауа, денсаулыққа, таза, пайдалы, өте.
3. Үйдің, таза, ауасын, әр уақытта, сақтаңдар
4. Жиі, терезені, тұрыңдар, ашып
Бұл жерде сөзді дұрыс орналастыру арқылы сөйлем құрап жазу керек.
Терме диктант
Бұл диктант түрі белгілі бір ережені оқушылардың қалай меңгергенін байқау үшін сабақ үстінде жүргізіледі. Мұғалім диктант мәтінін оқыр алдында қандай ережеге көңіл аудару керек екендігін ескертеді. Оқушылар мұғалім оқып тұрған мәтіннен әркім өзіне берілген тапсырмаға лайықты сөздермен сөз тіркестерін немесе сөйлемдерді теріп жазады. Мысалы, оқушыларды үш топқа бөліп, деңгейлеп тапсырма беру.
І топ: заттың қимылын білдіретін сөздерді теріп жазу.
ІІ топ: тасымалдауға болмайтын сөздерді теріп жазу.
ІІІ топ: жіктелген сөздерді теріп жазу.
Өздік диктанты. Оқушылар өтілген материалдарға байланысты әріптер мен буындарды, сөзбен сөз тіркестерін және жекелеген сөйлемдер мен жаттап алған өлең, жұмбақ, жаңылтпаш, мақал - мәтелдерді естеріне түсіріп, ойлана отырып өз бетінше жазады. Диктанттың бұл түрінің өткенді қайталап, тіл ұстартуда маңызы зор. Мұғалім өздік диктантын қай күні болатынын, нені қайталап келу керектігін оқушыларға алдын-ала ескертіп қояды. Мысалы, көп нүктенің орнына қимылды білдіретін сөздерді жаздыру.
Ескерту диктанты
Ескерту диктанты – есту диктантының түрі. Мақсаты – мәтін, сөз жазғанға дейін орфограммаларды түсіндіру арқылы қателерді ескерту. Тақырыпты өтудің бастапқы кезеңдерінде қолданылады.  Жазу алдында орфографиялық талдау жүргізіледі – білім алушылар сөздің қалай жазылғанын және неге екенін түсіндіреді.
Көру диктанты немесе есте сақтау диктанты
Мұғалімдер тәжірибесінде өте пайдалы, диктантқа үйрететін жұмыстардың ең бастысы болып есептеледі. Бұл диктант түрі оқушылардың көру, есту, есте сақтау, затты тану сияқты қабілеттерін дамыту мақсатында жүргізіледі. 
Көру диктанты үшін әріп, буын, жеке сөздер мен сөз тіркестері және шағын мәтіндер, жұмбақтар, мақалдар, жаттауға берілген өлеңдерді алуға болады. Диктант мәтіндері үзілісте тақтаға немесе үлкен қағазға жазылып қойылады. 
Оларды оқушылардың екі-үш рет оқып шығуына, көріп жадында сақталуын1 - 2 минут уақыт беріледі. Сондан кейін мұғалім оны жауып қояды. Оқушылар тақтадан мәтінді есіне түсіріп, дәптерге жазады.
Еркін диктанты
Еркін диктант мәтінді жазу барысында білім алушылар жекелеген сөздерді ауыстыра алады, сөйлемнің құрылымын өзгерте алады. Мәтін әуелі тұтас оқылады, сонан соң бөліктері бойынша (3-4 сөйлем); әрбір бөлігі қайталап оқығаннан кейін жазылады. Білім алушылар мәтіннің әр бөлігін есте сақтау арқылы жазады. Бұл жұмыс түрі білім алушыларды мазмұндама жазуға дағдыландырады
Көшіру диктанты
Оқушыларды қате жібермеуге, сөйлемді және оныңбөліктерін толық көруге жетелейді. Алдымен оқушылармәтінді тақтадан оқиды,өтілген ережелерге байланыстысөздерге түсінік береді,онан кейін мәтінді көшіріп жазады.соңынан оқушылар тексеріп шығады.Мұндай диктантты өткізгенде оқушылардың сөзбен емес,толық сөйлемдікөшіріп жазуын қадағалап отыру керек.
	Жазба жұмыстарының түрлері 
	2-сынып 
	3-сынып 
	4-сынып 

	Көшіру 
	25-30 сөз 
	35-50 сөз 
	55-70 сөз 



Бақылау диктанты
Бұрын өтілген материалдарды оқушылар қандай дәрежеде меңгергенін және сауаттылық деңгейінің қандай екенінің анықтау мақсатымен жүргізіледі. Бұл диктант белгілі бір тарауды оқып бітіргеннен кейін өткізіледі. 
Ол төмендегіше жүргізіледі:
· диктант тақырыбы тақтаға жазылады да, алғашқы сөйлемнің бірінші сөзі жаңа жолдан басталатыны ескертіледі.
· диктант мәтінінде кездесетін жазылуы қиын немесе ережелері өтілмеген сөздерді мұғалім үзілісте тақтаға жазып қояды.
· диктант мәтінін мұғалім екі рет дауыстап оқып, жазылуы қиын сөздерді тақтадан қарап алуын ескертеді.
· егер диктант мәтіні жеке сөздермен, сөз тіркестерінен немесе байланысты сөздерден құралған болса, мұндай мәтіндердің әрбір сөзі мен сөйлемін мұғалім 3 рет қана қайталап оқиды. 
Мұғалім оқушылардың түгелдей жазып отырғанан қадағалап, ең баяу жазатын оқушы бітісімен келесі сөйлемді оқиды.
- оқушылар түгел жазып болғаннан кейін, мұғалім мәтінді бастан аяқ тағы бір рет оқиды. 
Осы кезде оқушылар өз жазғандарын мұғалімге ілесе отырып тексереді. Қатесі болса түзетеді.

	Жазба жұмыстарының түрлері 
	2-сынып 
	3-сынып 
	4-сынып 

	Диктант 
	25-30 сөз 
	35-50 сөз 
	55-70 сөз 



Графикалық диктант туралы түсінік
Оқушыларды сауатты жазуға «Әліппені» оқытудың алғашқы кездерінен үйрету керек, ол үшін графикалық диктант жүргізген жөн.
Қазақ халқының тұңғыш ағартушысы Ы.Алтынсарин: "...шәкірттердің барлық сезім мүшелерінің - көз, қол, есту қабілетін, тілді, зейінді дағдыландыру баланың барлық қабілетін көрнекілік арқылы, жаттықтыру арқылы жұмыс істеу" керектігі жайында әдістемелік нұсқау берді. 
Графикалық диктант та көрнекілік, анықтап айтсақ, сызбалардың көмегімен жүргізіледі. Графикалық диктантта сөйлемнің, сөздің, буынның және дыбыстың схемалары үйретіледі. Мақсатына қарай оларды өткізудің тәсілдері әртүрлі. Оны әр түрлі вариантта жүргізуге болады: алғашқы кездері берілген сөйлемдер бойынша сызба сызу тапсырылса, оқушылар біраз жаттыққан соң, суреттерге қарап, сызба бойынша сөйлемдер құрастырып жазу жүктеледі. Графикалық диктант уақытты аз тілейді, ауызша практикалық жолмен көп ережені түсіндіруге болатын тиімді жұмыс. Оқушыларға ережелерді меңгертіп, оларды қолдана білу дағдысын дамыту үшін қазақ тілі пәнінен сабақтарымда графикалық диктантты күнделікті пайдаланамын.
Графикалық диктантты пайдалану жолдары
Мақсатына қарай графикалық диктанттың түрлі варианттарын ұсынамын.
1-сыныпта Әліппе кезеңінде гарфикалық диктантты төмендегідей қолдануға болады.
№1 Графикалық диктант
Сөйлемдер санын сызықпен көрсетіп жаз.
Мен ауызша қысқа-қысқа сөйлемдер айтамын, оқушылар сөйлемді аңғарып, әр сөйлемді тік бір сызықпен белгілеп, сызып шығады. Мысалы, «Оқу басталды. Оқушылар мектепке келді». Осындағы екі сөйлемді аңғарып, екі сызық сызады.
Оқу басталды. 
Оқушылар мектепке келді.


Дескриптор:
-Сөйлемдерді тыңдайды
-Кідіріс жасаған жерлерді анықтайды
-Сөйлемдерді сызықпен белгілейді

№2 Графикалық диктант
Сөйлемнің ішіндегі сөздерді дөңгелектеп сызып көрсет. 
Әрбір хабарлы сөйлем біткен соң нүкте қойылатынын, сөйлемнің ішіндегі сөздерді дөңгелектеп сызып көрсетуді түсіндіремін. Мысалы, «Сыныбымыз таза. Сыныптың жарығы мол. Сыныбымыздың үш терезесі бар». Міне, мұнда үш сөйлем бар екендігін, бірінші сөйлемде екі сөз, екінші сөйлемде үш сөз, үшінші сөйлемде төрт сөз бар екенін айырып, графикалық жолмен сызып береді. 
1.о о.
2.о о о.
3.о о о о.
Дескриптор:
-Сөйлемдерді тыңдайды
-Сөйлем санын анықтайды
-Әр сөйлемдегі сөздердің санын анықтайды  
-Әр сөйлемдегі сөздерді дөңгелекпен белгілейді.
№3 Графикалық диктант
Сөйлемнің ішіндегі сөздерді дөңгелектеп сызып көрсет.
Енді сөйлемнің бірінші сөзі және сөйлемдегі кісі аттары да бас әріппен жазылатыны, оны жазып көрсетудің жолдарын түсіндіремін. Мысалы, «Қоңырау соғылды. 
Мұғалім сыныпқа кірді. 
Бүгін Айдос кезекші».
1. Оо. 
2.Ооо.
3.О О о.
Бұл дағдыларды меңгерген соң жұмысты бұдан да күрделендіріп, енді   сөз, буын, дыбыс, сөйлем барлығын қамтып графикалық диктант жаздырамын.
Дескриптор:
-Сөйлемдерді тыңдайды
-Сөйлем санын анықтайды
-Сөйлемдегі сөздердің санын анықтайды
-Бірінші сөйлемде бірінші сөзді үлкен дөңгелекпен, қалған сөздерді кішкентай дөңгелекпен белгілейді
-Екінші сөйлемде бірінші сөзді үлкен дөңгелекпен, қалған сөздерді кішкентай дөңгелекпен белгілейді
-Үшінші сөйлемде бірінші сөзді және кісі атын білдіретін сөздіүлкен дөңгелекпен, қалған сөздерді кішкентай дөңгелекпен белгілейді.
№4 Графикалық диктант 
2.4.2.6 сөйлемдегі бір-бірімен байланысып тұрған сөздерді табу
Сызба бойынша сөйлем құрап жаз.
Оқушылар сөйлем құрастырып, сұрақ қою арқылы сөйлемдегі сөздердің байланысын анықтайды. 




Дескриптор:
-Сызба бойынша сөйлемдегі сөздер санын айтады
-Сызба бойынша сөздердің байланысына сәйкес үш сөзден тұратын сөйлем құрастырады

3-сыныпта сөйлем құрамы бойынша сөйлем мүшелерімен танысамыз. «Сөйлем мүшелері» тақырыбы бойынша осындай графикалық диктантты пайдаланудың маңызы зор деп ойлаймын.
Қорытынды: Графикалық диктанттарды үнемі пайдалану – оқушыларды сауатты, ұқыпты жазуға дағдыландырады, ойлануға, ізденуге, өз ойларын ауызша, жазбаша жеткізе білуге және өз беттерімен жұмыс істей білуге төселдіреді. 
Бұл оқушыларды құлшындырып, өз ісіне деген сенімділігін арттырады.
Графикалық диктантын жазу үстінде оқушылар фонетикалық, орфграфиялық, лексикалық талдауларға жаттыға бастайды. Сондықтан графикалық диктанттарды жиі жүргізу өте қажет. Сонда ғана балалардың сөздік қоры толыға түседі. Сонымен графикалық диктант оқушылар танымын белсенді етуде, қызығушылығын арттыруда, сөздік қорын молайтуда, сауаттылыққа баулуда өте тиімді болып келеді.

